
Abstrak: Penyalahgunaan dadah merupakan satu isu sosial yang memberi impak bukan sahaja kepada penagih, malahan terhadap sistem keluarga. Dalam sistem kekeluargaan pula, antara individu yang paling terkesan akibat penagihan dadah adalah isteri. Berdasarkan kajian-kajian lepas yang telah dilakukan di negara Barat, antara impak penagihan dadah terhadap isteri adalah tekanan ekonomi, konflik dalam perkahwinan dan isu berkaitan kesejahteraan mental. Di samping itu, berdasarkan sorotan terhadap kajian lepas, kajian-kajian lepas yang memfokuskan kepada isteri penagih dadah khususnya dalam konteks negara Malaysia didapati masih berkurangan. Sehubungan itu, objektif utama kajian ini adalah mengenalpasti tahap tekanan ekonomi, konflik perkahwinan dan kesejahteraan mental dalam kalangan isteri penagih dadah B40 di Malaysia. Pemilihan sampel kajian dilakukan dengan menggunakan kaedah pensampelan bertujuan dengan melibatkan seramai 132 orang responden. Alat ujian yang digunakan adalah Economic Strain Scale, subskala konflik perkahwinan yang terdapat dalam Braiker-Kelly Partnership Questionnaire dan Short Warwick-Edinburgh Mental Well-being Scale (SWEMWBS). Data yang diperoleh telah dianalisis secara deskriptif dengan menggunakan perisian Statistical Package for Social Science (SPSS) versi 27. Hasil kajian mendapati majoriti responden mempunyai tahap tekanan ekonomi, konflik perkahwinan dan kesejahteraan mental yang sederhana. Hasil kajian ini dilihat dapat memberikan gambaran awal terhadap pengkaji dan pengamal psikologi di Malaysia dalam melakukan kajian dan membentuk intervensi yang bersesuaian khusus bagi golongan isteri penagih dadah B40 di Malaysia. 

Abstract: Drug abuse is a social issue that impacts not only the addicts but also the family system. Within the family system, the individuals most affected by drug addiction are the wives. Based on previous studies conducted in Western countries, the impacts of drug addiction on wives include economic strain, marital conflict, and issues related to mental well-being. Furthermore, a review of past studies indicates that there is a lack of research focusing specifically on the wives of drug addicts in the context of Malaysia. Therefore, the main objective of this study is to identify the levels of economic strain, marital conflict, and mental well-being among the wives of B40 drug addicts in Malaysia. The study sample was selected using purposive sampling, involving 132 respondents. The instruments used were the Economic Strain Scale, The Marital Conflict Subscale from the Braiker-Kelly Partnership Questionnaire, and the Short Warwick-Edinburgh Mental Well-being Scale (SWEMWBS). The data obtained were analyzed descriptively using the Statistical Package for Social Science (SPSS) version 27. The findings of the study indicate that the majority of respondents experience moderate levels of economic pressure, marital conflict, and mental well-being. These findings provide an initial understanding for researchers and psychological practitioners in Malaysia to conduct further studies and develop appropriate interventions specifically for the wives of B40 drug addicts in Malaysia.

Pengenalan
Isu penagihan dadah merupakan isu global yang sentiasa menjadi perhatian pengkaji dalam bidang sains sosial. Penagihan dadah sering dikaitkan dengan pelbagai kesan negatif bukan sahaja kepada diri penagih, malahan kepada individu yang terdapat dalam ruang lingkup kehidupan mereka. Berdasarkan statistik yang dikeluarkan oleh Agensi Antidadah Kebangsaan (2023), sebanyak 145, 526 rakyat Malaysia telah terlibat dengan isu penagihan dadah pada tahun 2023. Daripada jumlah tersebut, sebanyak 139, 208 orang (95.7%) adalah lelaki manakala sebanyak 6, 318 orang adalah perempuan. Dari segi umur pula, majoriti penagih dadah di Malaysia adalah dalam kategori belia iaitu antara 19 hingga 39 tahun. Data daripada Agensi Antidadah Kebangsaan (2023) juga menunjukkan majoriti penagih dadah terdiri daripada penganggur iaitu sebanyak 27.1%.  Berdasarkan data yang dikeluarkan oleh AADK ini, dapat digambarkan bahawa penagih dadah berkemungkinan berada dalam fasa perkahwinan dan diandaikan bahawa isteri kepada penagih dadah adalah lebih ramai berbanding suami kepada penagih dadah. Sehubungan itu, kajian yang melibatkan isteri penagih dadah perlu dilakukan memandangkan golongan ini merupakan satu kelompok yang berisiko berhadapan dengan pelbagai isu negatif dalam kehidupan. 
[bookmark: _Hlk106630883][bookmark: _Hlk106630683]	Sementara itu, ahli keluarga atau isteri kepada penagih dadah merupakan antara sistem sokongan terpenting dalam membantu kepulihan penagih dadah (Fauziah Ibrahim et al., 2017; Wan Shahrazad Wan Sulaiman et al., 2021). Walaubagaimanapun, keterlibatan suami dalam penagihan dadah memberi impak negatif terhadap sistem kekeluargaan (Nurul Saidatus Shaja’ah Ahmad Shahril et al., 2023). Dalam sistem kekeluargaan penagih dadah, kajian yang dilakukan Bortolon et al. (2016) mendapati individu yang paling terkesan akibat penagihan dadah adalah isteri berbanding dengan ahli keluarga yang lain. Manakala dapatan kajian oleh Ólafsdóttir et al. (2018) mendapati keluarga penagih dadah yang berpendapatan rendah cenderung mengalami tekanan hidup yang lebih tinggi berbanding dengan keluarga penagih dadah yang berpendapatan tinggi. Disamping itu, melalui sorotan kajian-kajian lepas, isteri penagih dadah berhadapan dengan pelbagai peristiwa negatif yang mencetuskan tekanan dalam kehidupan seperti tekanan ekonomi (Bekircan & Tanriverdi, 2019; Fereidouni et al.,  2015; Noori et al.,  2015; Sarkar et al.,  2016; Schultz & Alpaslan, 2020; Ventura et al.,  2017); konflik perkahwinan (Bekircan & Tanriverdi, 2019; Carney et al.,  2021; Fathi et al.,  2020; Fereidouni et al.,  2015; Isaacs et al.,  2019; Ólafsdóttir, 2020; Sarkar et al.,  2016; Subekti et al.,  2021; Ventura et al.,  2017; Wilson et al.,  2019); dan isu berkaitan kesejahteraan mental (Bortolon et al.,  2016; Carney et al.,  2021; Fathi et al.,  2020; Noori et al.,  2015; Ólafsdóttir et al.,  2018; Ólafsdóttir, 2020; Sarkar et al.,  2016; Schultz & Alpaslan, 2020; Soares et al.,  2016; Ventura et al.,  2017; Vilela et al.,  2019; Wilson, Lubman, et al.,  2017). Walaubagaimanapun, melalui sorotan kajian lepas yang telah dilakukan mendapati kajian yang memfokuskan kepada isteri penagih dadah khusus dalam kelompok keluarga berpendapatan rendah di negara Malaysia masih berkurangan. Hal ini telah menimbulkan satu persoalan apakah tahap tekanan ekonomi, konflik perkahwinan dan kesejahteraan mental dalam kalangan isteri penagih dadah B40 di Malaysia. Hal ini kerana faktor sosio budaya dalam masyarakat di sesebuah negara mempengaruhi bagaimana seseorang individu berfikir, berperasaan dan bertingkah laku (Bubolz & Sontag, 2009). 
[bookmark: _Hlk132590789]Tekanan ekonomi secara umumnya dapat didefinisikan sebagai persepsi individu terhadap ketidakcukupan kewangan serta kebimbangan terhadap aspek kewangan (Mills et al., 1992). Dalam konteks tekanan ekonomi isteri penagih dadah, antara punca berlakunya tekanan ekonomi dalam kalangan isteri penagih dadah adalah disebabkan kegagalan suami menjalankan tanggungjawab seperti menyediakan keperluan kewangan kepada keluarga (Bekircan & Tanriverdi, 2019; Maina et al., 2021; Schultz & Alpaslan, 2020; Ventura et al., 2017). Disamping itu, jumlah wang diperuntukkan untuk membeli dan menggunakan dadah yang tinggi berkemungkinan menyebabkan suami yang menagih dadah sukar untuk menyediakan sumber kewangan secukupnya kepada keluarga (Fereidouni et al., 2015). Konflik perkahwinan pula secara umumnya dapat didefinisikan sebagai perlawanan, pertembungan, persengketaan, perselisihan dan pertengkaran antara pasangan suami isteri (Olugbenga & Oluwatosin, 2018). Dalam konteks konflik perkahwinan dengan penagihan dadah, penagihan dadah menyebabkan hubungan antara pasangan sentiasa berkonflik hingga mewujudkan keadaaan yang menekankan (Bekircan & Tanriverdi, 2019; Carney et al., 2021; Maina et al., 2021; Schultz & Alpaslan, 2020; Ventura et al., 2017; Wilson et al., 2019). Hubungan yang berkonflik ini dapat dicirikan melalui tindakan ganas dan agresif penagih terhadap isteri. Selain itu, kajian lepas juga mendapati penagih dadah sering melakukan kekerasan secara fizikal terhadap pasangan mereka (Fathi et al., 2020; Subekti et al., 2021; Ventura et al., 2017). Kajian oleh Ólafsdóttir (2020) pula mendapati impak penagihan dadah terhadap perkahwinan boleh menyebabkan kejituan perkahwinan berkurangan dan masalah komunikasi berlaku. Sementara itu, konsep kesejahteraan mental dapat didefinisikan sebagai kehadiran simptom sama ada perasaan positif atau kefungsian positif dalam kehidupan (Sirgy, 2021). Perkaitan antara penagihan dadah dan kesejahteraan mental yang rendah berpunca daripada pelbagai faktor iaitu pengalaman stres yang ekstrim bersama suami seperti suami mengabaikan tanggungjawab, diperlakukan secara agresif, perlu mengambil alih peranan sebagai ketua keluarga (Schultz & Alpaslan, 2020); kejituan perkahwinan berkurang dan kemusnahan komunikasi dalam keluarga (Schultz & Alpaslan, 2020); kebergantungan yang tinggi terhadap suami (Da Costa et al., 2017); dan tekanan ekonomi (Sarkar et al., 2016). Sehubungan itu, berdasarkan senario yang telah dibincangkan, objektif kajian ini adalah seperti berikut:

1. Mengenalpasti profil demografi isteri penagih dadah B40 di Malaysia.
2. Mengenalpasti tahap tekanan ekonomi, konflik perkahwinan dan kesejahteraan mental isteri penagih dadah B40 di Malaysia.

Metodologi
Kajian ini merupakan kajian kuantitatif menggunakan pendekatan keratan rentas. Satu set soal selidik telah ditadbir kepada responden bagi mendapatkan data yang diperlukan. Responden telah dipilih dengan menggunakan kaedah pensampelan bertujuan berdasarkan kriteria yang ditetapkan. Antara kriteria pemilihan responden adalah: (a) isteri B40 kepada penagih dadah yang berada dalam pusat pemulihan dadah (PUSPEN), (b) isteri B40 yang tidak terlibat dengan penyalahgunaan dadah, (c) berbangsa Melayu, dan (d) mempunyai sekurang-kurangnya seorang anak berumur 0-17 tahun yang tinggal bersama. Seramai 132 orang responden telah terlibat dalam kajian ini. Bagi mengukur pemboleh ubah kajian, alat ujian yang digunakan adalah Economic Strain Scale, subskala konflik perkahwinan yang terdapat dalam Braiker-Kelly Partnership Questionnaire dan Short Warwick-Edinburgh Mental Well-being Scale (SWEMWBS). Kebenaran daripada penulis asal alat ujian telah diperoleh sebelum alat ujian digunakan. Disamping itu, alat ujian yang digunakan telah dialih bahasa ke bahasa Melayu menggunakan kaedah penterjemahan kembali oleh Pusat Kemajuan Kompetensi Bahasa, UPM. Kesahan kandungan alat ujian telah diperoleh melalui penilaian oleh dua orang pakar dalam bidang psikologi perkembangan dan pembangunan manusia. 
Sebelum menjalankan pengumpulan data, kelulusan etika telah diperoleh daripada Jawatankuasa Etika Penyelidikan Melibatkan Subjek Manusia Universiti Putra Malaysia (Jawatankuasa Etika Universiti Penyelidikan Melibatkan Manusia). Setelah mendapat pelepasan etika, kebenaran daripada Agensi Antidadah Kebangsaan telah diperoleh bagi membolehkan pengkaji mendapatkan maklumat isteri daripada penagih yang sedang mendapatkan rawatan di PUSPEN. Setelah maklumat isteri diperoleh, isteri penagih dadah telah dihubungi melalui telefon bagi mendapatkan persetujuan untuk terlibat dalam kajian. Seterusnya, set soal selidik telah diedarkan secara atas talian dengan menggunakan "Google form" kepada responden yang bersetuju untuk terlibat dalam kajian ini bagi membolehkan pengumpulan data dilakukan. Data yang diperoleh telah dianalisis dengan menggunakan Statistical Package for the Social Sciences (SPSS) versi 27. Disamping itu, satu kajian rintis yang melibatkan seramai 30 orang responden telah dilakukan sebelum kajian sebenar dilakukan. Nilai alfa Cronbach’s bagi mengukur kebolehpercayaan alat ujian Economic Strain Scale kajian rintis adalah 0.83 manakala nilai alfa Cronbach’s bagi kajian sebenar adalah 0.89. Bagi alat ujian Braiker-Kelly Partnership Questionnaire pula, nilai alfa Cronbach’s kajian rintis adalah 0.84 serta 0.89 bagi kajian sebenar. Manakala nilai alfa Cronbach’s bagi alat ujian  Short Warwick-Edinburgh Mental Well-being Scale (SWEMWBS) adalah 0.68 bagi kajian rintis serta 0.83 bagi kajian sebenar.

Hasil Kajian

1. Profil Demografi Responden
Berdasarkan Jadual 1, negeri tempat tinggal responden yang terlibat dalam kajian ini adalah Negeri Johor, Kedah, Kelantan, Melaka, Pahang, Perak, Pulau Pinang, Selangor, Terengganu dan Kuala Lumpur. Majoriti responden didapati menetap di Johor (28.8 peratus, n=38), diikuti dengan responden yang menetap di Terengganu (16.7 peratus, n=22), dan Kelantan (12.9 peratus, n=17). Sementara itu, negeri tempat tinggal responden yang paling sedikit adalah Melaka (1.5 peratus, n=2). 

Jadual 1. Negeri tempat tinggal responden

	Negeri tempat tinggal (n=132)
	Frekuensi (n)
	Peratus (%)

	
	
	

	Johor
	38
	28.8

	Kedah
	16
	12.1

	Kelantan
	17
	12.9

	Melaka
	2
	1.5

	Pahang
	11
	8.3

	Perak
	11
	8.3

	Pulau Pinang
	5
	3.8

	Selangor
	4
	3.0

	Terengganu
	22
	16.7

	Kuala Lumpur
	6
	4.5



Dari aspek umur (Jadual 2), majoriti responden yang terlibat dalam kajian ini didapati berumur dalam lingkungan 31 tahun hingga 40 tahun (44.7 peratus, n=59), diikuti responden yang berumur dalam lingkungan 21 tahun hingga 30 tahun (28.0 peratus, n=37), serta responden yang berada dalam lingkungan umur 41 tahun hingga 50 tahun (24.2 peratus, n=32). Peratusan lingkungan umur yang terendah adalah bagi responden yang berada dalam lingkungan umur bawah 20 tahun (0.8 peratus, n= 1) serta responden yang berada dalam lingkungan umur 50 tahun dan ke atas (2.3 peratus, n=3). Nilai purata umur bagi responden adalah 35.45 dengan nilai sisihan piawai adalah 7.79. 

Jadual 2. Umur responden

	Umur (n=132)
	Frekuensi (n)
	Peratus (%)

	Bawah 20 tahun
	1
	0.8

	21 hingga 30 tahun
	37
	28.0

	31 hingga 40 tahun
	59
	44.7

	41 hingga 50 tahun
	32
	24.2

	50 tahun dan ke atas
	3
	2.3

	Min
	35.45

	Sisihan piawai 
	7.79



Seterusnya, Jadual 3 menunjukkan tahap pendidikan responden. Dapatan kajian mendapati majoriti responden mempunyai tahap pendidikan menengah atas (48.5 peratus, n=64), diikuti menengah rendah (26.5 peratus, n=35), diploma (9.8 peratus, n=13), sijil (7.6 peratus, n=10), ijazah sarjana muda (4.5 peratus, n=6), sekolah rendah (2.3 peratus, n=3) dan ijazah sarjana (0.8 peratus, n=1). Nilai purata jumlah tahun pendidikan responden adalah 11.29 dengan nilai sisihan piawai adalah 2.04. 

Jadual 3. Tahap pendidikan responden

	Tahap pendidikan (n=132)
	Frekuensi (n)
	Peratus (%)

	Sekolah rendah
	3
	2.3

	Menengah rendah
	35
	26.5

	Menengah atas
	64
	48.5

	Sijil
	10
	7.6

	Diploma
	13
	9.8

	Ijazah sarjana muda
	6
	4.5

	Ijazah sarjana
	1
	0.8

	Min
	11.29

	Sisihan piawai 
	2.04



Sementara itu, Jadual 4 menunjukkan majoriti responden didapati berada dalam kelompok tempoh perkahwinan 6 tahun hingga 10 tahun (27.3 peratus, n=36), diikuti tempoh perkahwinan lingkungan kurang dari 5 tahun dan tempoh perkahwinan 11 tahun hingga 15 tahun (22.7 peratus, n=30), tempoh perkahwinan lingkungan 16 tahun hingga 20 tahun (12.9 peratus, n=17), dan tempoh perkahwinan 21 tahun hingga 25 tahun (7.6 peratus, n=10). Manakala tempoh perkahwinan terendah responden adalah bagi lingkungan tempoh lebih dari 31 tahun (0.8 peratus, n=1) dan bagi tempoh 26 hingga 30 tahun (6.1 peratus, n=8). Nilai purata bagi tempoh perkahwinan responden bagi kajian ini adalah 143.29 bulan atau bersamaan dengan 11.94 tahun dengan nilai sisihan piawai adalah 88.99. 

Jadual 4. Tempoh perkahwinan responden

	Tempoh perkahwinan (n=132)
	Frekuensi (n)
	Peratus (%)

	Kurang dari 5 tahun
	30
	22.7

	6 hingga 10 tahun
	36
	27.3

	11 hingga 15 tahun
	30
	22.7

	16 hingga 20 tahun
	17
	12.9

	21 hingga 25 tahun
	10
	7.6

	26 hingga 30 tahun
	8
	6.1

	Lebih dari 31 tahun
	1
	0.8

	Min
	143.29 (bulan)

	Sisihan piawai 
	88.99



Dari aspek bilangan anak yang berusia 17 tahun ke bawah (Jadual 5), majoriti responden didapati mempunyai tiga orang anak yang berusia 17 tahun ke bawah (29.5 peratus, n=39), diikuti dua orang anak (24.2 peratus, n=32), seorang anak (22.0 peratus, n=29) dan empat orang anak (16.7 peratus, n=22). Responden yang mempunyai bilangan anak berusia 17 tahun ke bawah yang terendah adalah bagi enam orang anak (0.8 peratus, n=1), diikuti tujuh orang anak (1.5 peratus, n=2) dan lima orang anak (5.3 peratus, n=7). 






Jadual 5. Bilangan anak berusia 17 tahun ke bawah

	Bilangan anak berusia 17 tahun ke bawah (n=132)
	Frekuensi (n)
	Peratus (%)

	Seorang
	29
	22.0

	Dua orang
	32
	24.2

	Tiga orang
	39
	29.5

	Empat orang
	22
	16.7

	Lima orang
	7
	5.3

	Enam orang
	1
	0.8

	Tujuh orang
	2
	1.5



Jadual 6 pula menunjukkan peratusan responden mengikut jenis perkerjaan. Dapatan kajian mendapati majoriti responden adalah tidak bekerja dan bekerja sendiri iaitu masing-masing sebanyak 30.3 peratus (n=40) diikuti dengan bekerja dalam sektor swasta (24.2 peratus, n=32) (Jadual 6). Peratusan responden yang terendah adalah bagi jenis perkerjaan dalam sektor pertubuhan bukan kerajaan (NGO) dan syarikat berkaitan kerajaan (GLC) iaitu masing-masing sebanyak 0.8 peratus (n=1) diikuti lain-lain pekerjaan iaitu sebanyak 3.8 peratus (n=5). 

Jadual 6. Jenis Pekerjaan responden

	Pekerjaan (n=132)
	Frekuensi (n)
	Peratus (%)

	Tidak bekerja
	40
	30.3

	Bekerja sendiri
	40
	30.3

	Sektor kerajaan
	13
	9.8

	Sektor swasta
	32
	24.2

	Pertubuhan bukan kerajaan (NGO)
	1
	0.8

	Syarikat berkaitan kerajaan (GLC)
	1
	0.8

	Lain-lain
	5
	3.8



Pendapatan bulanan keluarga menunjukkan majoriti responden mempunyai pendapatan bulanan bawah daripada RM2500 (92.4 peratus, n=122) (Jadual 7) dengan nilai purata pendapatan bulanan responden adalah RM977.38 dan nilai sisihan piawai adalah 859.44 manakala nilai purata bagi pendapatan bulanan keluarga adalah RM1117.94 dan nilai sisihan piawai 837.60. Ini menunjukkan hampir keseluruhan responden dikategorikan sebagai B40 dalam kategori B1. 

Jadual 7. Pendapatan bulanan keluarga responden

	[bookmark: _Hlk116933633]Pendapatan bulanan keluarga (n=132) 
	Frekuensi (n)
	Peratus (%)

	Bawah RM2500 (B1)
	122
	92.4

	RM2500 hingga RM3169 (B2)
	8
	6.1

	RM3170 hingga RM3969 (B3)
	0
	0

	RM3970 hingga RM4849 (B4)
	2
	1.5

	Min
	1117.94

	Sisihan piawai 
	837.60






2. Tahap Tekanan Ekonomi, Konflik Perkahwinan dan Kesejahteraan Mental

Dapatan analisis deskriptif (Jadual 8) menunjukkan nilai purata bagi pemboleh ubah tekanan ekonomi adalah sebanyak 11.14 dengan nilai sisihan piawai sebanyak 2.43. Hasil kajian mendapati 65 orang responden (49.2%) berada pada tahap tekanan ekonomi yang sederhana manakala seramai 61 orang responden (46.2%) berada pada tahap tekanan ekonomi yang tinggi. Sementara hanya 6 orang responden (4.5%) berada pada tahap tekanan ekonomi yang rendah. 
Bagi pemboleh ubah konflik perkahwinan, nilai purata bagi pemboleh ubah ini adalah 17.56 dengan nilai sisihan piawai adalah 4.56. Pengkelasan konflik perkahwinan mengikut tahap mendapati majoriti responden menghadapi konflik perkahwinan yang sederhana dan tinggi dengan jumlah responden menghadapi konflik perkahwinan sederhana adalah 63 orang (47.7%) dan responden yang menghadapi konflik perkahwinan tinggi adalah seramai 59 orang (44.7%). Hanya 10 orang responden (7.6%) yang menghadapi konflik perkahwinan yang rendah. 
Bagi pemboleh ubah kesejahteraan mental pula, nilai purata yang diperoleh adalah 22.42 dengan nilai sisihan piawai adalah 4.15. Pengkelasan mengikut tahap mendapati majoriti responden iaitu 112 orang (84.8%) mempunyai tahap kesejahteraan mental yang sederhana. Manakala sebanyak 15 orang responden (11.4%) mempunyai tahap kesejahteraan mental yang tinggi dan hanya 5 orang responden (3.8%) mempunyai tahap kesejahteraan mental yang rendah. 

Jadual 8. Analisis Deskriptif Pemboleh ubah Kajian

	Pemboleh ubah
	Tahap
	Kekerapan
	Peratus
	Purata
	Sisihan Piawai

	Tekanan Ekonomi
	Rendah
	6
	4.5
	11.14
	2.43

	
	Sederhana
	65
	49.2
	
	

	
	Tinggi
	61
	46.2
	
	

	Konflik Perkahwinan
	Rendah
	10
	7.6
	17.56
	4.56

	
	Sederhana
	63
	47.7
	
	

	
	Tinggi
	59
	44.7
	
	

	Kesejahteraan Mental
	Rendah
	5
	3.8
	22.42
	4.15

	
	Sederhana
	112
	84.8
	
	

	
	Tinggi
	15
	11.4
	
	



Perbincangan
Kajian yang dilakukan bertujuan mengenalpasti profil demografi isteri penagih dadah B40 di Malaysia serta mengenalpasti tahap tekanan ekonomi, konflik perkahwinan dan kesejahteraan mental mereka. Bagi dapatan kajian bagi obektif yang pertama iaitu mengenalpasti profil demografi isteri penagih dadah B40 di Malaysia, terdapat beberapa dapatan yang menarik untuk dibincangkan. Pertamanya adalah dari segi umur responden. Dapatan kajian menunjukkan majoriti responden berada pada tahap umur pertengahan dewasa iaitu dalam lingkungan 31 hingga 40 tahun. Menurut Sirgy (2021), umur sesorang individu memainkan peranan yang penting dalam mempengaruhi kesejahteraan mereka. Bagi wanita yang berada dalam lingkungan umur pertengahan dewasa, kelompok ini cenderung berhadapan dengan kesejahteraan yang rendah kerana pada tahap ini mereka memainkan peranan yang pelbagai dalam kehidupan seperti peranan dalam keluarga, peranan di tempat kerja dan peranan dalam komuniti. Faktor budaya yang menekankan fungsi wanita sebagai penjaga kepada anak dan ibu bapa yang tua turut menyebabkan golongan ini berisiko berhadapan dengan kesejahteraan yang rendah. Dapatan bagi tahap pendidikan mendapati majoriti responden berada pada tahap pendidikan menengah atas. Dapatan ini mununjukkan majoriti responden kajian sekurang-kurangnya menamatkan pendidikan di peringkat Sijil Pelajaran Malaysia. Bagi tempoh perkahwinan pula, kebanyakan responden berada dalam tempoh perkahwinan antara 0 hingga 15 tahun. Manakala dapatan kajian terhadap bilangan anak yang berusia 17 tahun ke bawah mendapati majoriti responden mempunyai seramai seorang hingga tiga orang. Akhir sekali, dapatan kajian menunjukkan majoriti responden mempunyai pendapatan bulanan keluarga dalam kelompok B1 iaitu kelompok pendapatan isi rumah terendah berdasarkan pendefinisian B40 mengikut pendefinisian yang dikemukakan oleh Kementerian Perumahan dan Kerajaan Tempatan. 
Dapatan kajian bagi mengenalpasti tahap tekanan ekonomi mendapati majoriti responden iaitu sebanyak 49.2%  mempunyai tahap tekanan ekonomi yang sederhana. Walaupun majoriti responden mempunyai tahap tekanan ekonomi yang sederhana, namun bilangan responden yang mempunyai tahap tekanan ekonomi yang tinggi adalah hampir menyamai bilangan responden yang berada pada tahap tekanan ekonomi yang sederhana iaitu sebanyak 46.2%. Dapatan kajian ini adalah seperti yang dijangkakan kerana penetapan kriteria pemilihan responden kajian adalah terdiri daripada isteri penagih dadah B40 di Malaysia. Dapatan kajian ini turut menyokong dapatan daripada pengkaji lepas yang mendapati isteri penagih dadah berisiko berhadapan dengan tekanan ekonomi (Bekircan & Tanriverdi, 2019; Maina et al., 2021; Schultz & Alpaslan, 2020; Ventura et al., 2017). Menurut Beverly (2008), individu yang menghadapi tekanan ekonomi menghadapi kesukaran untuk mendapatkan barangan dan perkhidmatan akibat kekangan kewangan seperti makanan, utiliti, penjagaan perubatan dan pakaian. 
Bagi tahap konflik perkahwinan pula, dapatan kajian mendapati kebanyakan responden menghadapi konflik perkahwinan yang sederhana dan tinggi. Dapatan kajian ini adalah selari dengan dapatan kajian lepas di negara Barat yang mendapati isteri penagih dadah berhadapan dengan konflik perkahwinan yang tinggi (Bekircan & Tanriverdi, 2019; Carney et al., 2021; Maina et al., 2021; Schultz & Alpaslan, 2020; Ventura et al., 2017; Wilson et al., 2019). Menurut Segrin dan Flora (2005), konflik perkahwinan secara semula jadi dapat dilihat melalui tiga aspek iaitu topik sesuatu konflik, jenis sesuatu konflik dan kekerapan konflik. Dari aspek topik sesuatu konflik, ia melibatkan dua isu iaitu isu kandungan (seperti kerja rumah dan kewangan) dan isu perhubungan (seperti kasih sayang, kuasa dan perhatian). Jenis konflik pula dibahagikan kepada dua jenis iaitu konflik jenis yang boleh diselesaikan dan konflik jenis berkekalan. Konflik yang boleh diselesaikan kebiasaannya melibatkan isu yang agak kecil dan dapat diselesaikan dengan penyelesaian yang betul manakala konflik yang berkekalan adalah melibatkan isu yang besar dan ianya akan sentiasa berulang dalam proses perkahwinan. Aspek kekerapan konflik pula merujuk kepada bilangan konflik yang berlaku dalam sesuatu tempoh masa. Sehubungan itu, dapatan kajian ini menunjukkan isteri penagih dadah diandaikan cenderung berhadapan dengan ketiga-tiga aspek konflik tersebut. 
Akhir sekali, dapatan kajian bagi mengukur tahap kesejahteraan mental mendapati majoriti responden mempunyai tahap kesejahteraan mental yang sederhana. Dapatan kajian ini agak bercanggah dengan dapatan daripada pengkaji lepas di negara Barat yang mendapati isteri penagih dadah cenderung berhadapan dengan kesejahteraan mental yang rendah. Dapatan ini merupakan satu dapatan yang menarik kerana walaupun diandaikan berhadapan dengan pelbagai isu negatif dalam kehidupan akibat daripada penagihan dadah suami (Da Costa et al., 2017; Wilson et al., 2017), namun kesejahteraan mental responden masih berada pada tahap yang sederhana. Sirgy (2020) secara umumnya mendefinisikan kesejahteraan mental sebagai keadaan emosi, psikologikal dan sosial seseorang individu yang memberi impak terhadap bagaimana individu berfikir, berperasaan dan bertingkah laku dalam kehidupan seharian. Berdasarkan definisi oleh Sirgy (2020), dapatan kajian ini memberi gambaran bahawa isteri penagih dadah masih berupaya untuk berfikir, berperasaan dan bertingkah laku dengan baik dalam kehidupan seharian walaupun suami mereka terlibat dengan ketagihan dadah. Bagi membincangkan dapatan ini, faktor sosio-budaya mungkin perlu diambil perhatian. Faktor agama Islam yang dianuti oleh responden contohnya berkemungkinan dapat menjelaskan bagaimana dapatan kajian ini berlaku. Agama Islam menyarankan agar penganutnya tidak berputus asa dan hilang harapan dalam hidup walaupun ketika berada dalam keadaan yang sukar disamping percaya bahawa konsep kebahagiaan dan kesejahteraan bukanlah diukur melalui pencapaian terhadap kebendaan atau material sebaliknya kesejahteraan dapat dicapai melalui pengabdian diri sepenuhnya kepada Allah  (Joshanloo & Weijers, 2019). Disamping itu, Sirgy (2020) menyatakan bahawa kesejahteraan mental seseorang individu bukan dipengaruhi oleh satu-satu faktor sahaja, sebaliknya dipengaruhi oleh pelbagai faktor seperti faktor biologi, psikologi, psikososial dan sosiobudaya.



Kesimpulan 
Hasil kajian ini dapat memberikan gambaran awal berkaitan tahap tekanan ekonomi, konflik perkahwinan dan kesejahteraan mental dalam kalangan isteri penagih dadah B40 di Malaysia. Memandangkan kajian yang mengkhususkan kepada kelompok ini sangat terhad, dapatan kajian ini secara tidak langsung dapat memberi pendedahan awal kepada pengkaji sains sosial serta pengamal psikologi dalam melakukan kajian lanjutan serta menyediakan pelan intervensi yang bersesuaian. Secara umumnya, dapatan kajian menunjukkan kebanyakan responden kajian mempunyai tahap tekanan ekonomi dan konflik perkahwinan pada tahap sederhana dan tinggi. Manakala, dapatan bagi pemboleh ubah kesejahteraan mental pula mendapati kebanyakan responden kajian berada pada tahap kesejahteraan mental sederhana. Walaubagaimanapun, terdapat beberapa limitasi kajian telah dikenalpasti. Memandangkan kajian ini menggunakan kaedah pensampelan bertujuan, generalisasi terhadap kesemua isteri penagih dadah B40 di Malaysia tidak dapat dilakukan. Justeru, dapatan kajian ini terhad kepada responden kajian ini sahaja. Limitasi kedua adalah dari segi pemilihan kaedah analisis data yang telah digunakan. Kaedah analisis deskriptif yang digunakan hanya dapat memberi gambaran awal berkaitan tahap tekanan ekonomi, konflik perkahwinan dan kesejahteraan mental responden sahaja. Namun, saling perkaitan antara ketiga-tiga pemboleh ubah ini tidak dapat dikenalpasti. Sehubungan itu, kajian lanjutan perlu dilakukan dengan melibatkan sampel yang lebih besar, pemilihan pemboleh ubah lain yang bersesuaian dan kaedah penganalisaan data yang lebih mendalam. Sebagai kesimpulan, kajian yang dilakukan dapat memberikan pendedahan kepada pengkaji lain dan ahli profesional dalam memberi perhatian yang sewajarnya kepada kelompok ini. 

